
Г. Г. Бараксановöс казьтыштiг 
(чужöмсяньыс 90 во)

Таво тырö чужöмсяньыс 90 во уна коми йöзлы тöдса 
морт, коми кыв туялысь, филология кандидат Геннадий 
Григорьевич БАРАКСАНОВЛЫ. Сiйö эз сöмын гиж туялан 
уджъяс, а вöлi енбиа велöдысь, туялан уджъяс котыртысь, 
коми кывлысь донсö ас кадö ёна кыпöдысь, уна том йöзöс 
туйдöдысь да налы отсасьысь. Да и олöмыс сылöн вöлöма 
абу кокни да öтногса.

Г. Г. Бараксанов чужлöма 1934-öд вося кöч тöлысь 
12-öд лунö Сыктывкарын. Айыслöн водз кувсьöм бöрын 
1938-öд воö мамыслы ковмöма вуджны овны Сыктывдiн 
районса Сёська сиктö да кок выланыс сувтöдны куим 
челядьöс, Геннадийыс вöлöма медыджыд. Чужан сик-
тас 7 класс помалöм мысти 1949-öд воö том зон пырöма 
велöдчыны юркарса педучилишшеö, а сы бöрын 1953-öд 
воö Коми педiнститутö история-филология факультетö 
велöдчыны коми да роч кывъяс да литература велöдысьö. 
Геннадийöс ёна кыскылöма чужан кывйыс да литерату-
раыс, ичöтдырся интересыс сэсся сылöн вуджöма вочасöн 
туялан уджö. Педiнститутын велöдчигас том студент ась-
сö петкöдлöма унаторйöн: пырöдчöма спортö, ворсöма ба-
янöй, зiльöма йöзöс котыртан уджын. Колö торйöн пасй-
ыны Г. Г. Бараксановлысь зiль вöраслунсö: кузь мыгöра 
том морт век вöлöма водзын мунысь, спортöн ноксьысь, 
баянöн ворсысь, томулов костын ныршик, комсомолын бур 
котыртысь. Абу öд весьшöрö том зонмöс республикасянь 
ыстылöмаöсь 1957-öд воын Мöскуаын нуöдан Том йöзлöн 
да студентъяслöн VI фестиваль вылö!

1958-öд воö институт помалысьöс босьтöны армияö, 
сы бöрын нин сэсся 1960-öд воö сiйö пырö Коми филиалса 
аспирантураö, босьтчö туявны коми гижöд кывлысь арт-
мöм-сöвмöмсö. Уджнас юрнуöдны босьтчö нималана коми 
финно-угровед да кывбуралысь Илля Вась (В. И. Лыткин). 
Колö шуны, том аспирантлы ёна мойвиöма: сiйöс коман-
дируйтöмны куим во кежлö Мöскуаö, а тайö Кывтуялан 
институтын да шöр небöгкудъясын уджавны позянлун, 
уна тöдчана лингвисткöд тöдмасьöм да насянь туйдöдöм 
босьтöм, ыджыд культураа кар. Сэки Кывтуялан инсти-
тутса фин-угор кывъяс туялан секторыс вöлöма зэв ён, 
уна нималана специалист уджавлöма, на лыдын акаде-
мик Б.  А. Серебренников, пропессоръяс В. И. Лыткин да 
К. Е. Майтинская, А. П. Феоктистов да мукöдъяс. Г. Г. Ба-
раксанов кыдзи зэв писькöс морт, коммунист, уджалöма 
уна нырвизьын, Мöскуаас тшöтш сiйö гöтрасьö-котрасьö, 
чужö сылöн ныв. И со, 1964-öд вося лöддза-номъя тöлысь 
26-öд лунö сiйö дорйö кандидат ним вылö ассьыс диссер-
тациясö, темаыс вöлöма «Коми литературный язык, исто-
рия его формирования и диалектная основа». Татшöм нима 
уджъяссö россияса фин-угор кывъяс материал вылын 
сэки морт на абу гижлöма да тайö диссертацияыс лои ёна 
водзö мунöмöн. Дорйысьöм бöрас 1964–1971-öд воясö том 
кандидат олö да уджалö Мöскуаын да сэнi уджалö ку-
имлаын: театрса артистъясöс дасьтан А. В. Луначарский 
нима институтын коми кывйö велöдысьöн (1967–1968), На-
циональнöй школаяс институтын ыджыд туялысьöн да ту-
ясян секретарöн (1967–1968), Кывтуялан институтын ичöт 
туялысьöн социолингвистика юкöдын (1969–1970).

Сöмын чужан Коми му том туялысьöс юркарысь кы-
скöма бöр. 1970-öд воын Сöвет Öтувлунысь наукаяс ака-
демияса Коми филиалын вöлi котыртöма Кыв, литература 
да история институт, кытчö Г. Г. Бараксановöс корöмаöсь 
веськöдлыны кыв секторöн. Окотапырысь воöма Геннадий 
Григорьевич чужанiнас бöр да уна во уджалöма КЛИИ-ын, 
гижöма дзоньнас 78 туялан удж, 32 стаття йöзöдöма ре-
спубликаса газетъясын, нёль удж видзöны Коми туялан 
шöринса кудйын (аркивын). Небöгъяссьыс медтöдчана-
ясыс: Формирование языковых норм коми литературно-
го языка. Сыктывкар, 1964; Присыктывкарский диалект 
и коми литературный язык. М., 1971 (Т. И. Жилинакöд öт-
вылысь); Среднесысольский диалект коми языка. М., 1980 
(Н. А. Колеговакöд öтвылысь); Коми кыв. 5–6 классъяслы 
учебник (йöзöдöма унаысь). Завалiгас туялысь котыртöма 
уна конференция да 1985-öд воын Финно-угроведъяс-
лысь мусярса VI конгресс, вайöдöма кыв секторö том ту-
ялысьясöс, редактируйтöма вель уна öтувъя удж.

1972-öд вося урасьöм тöлысьö юркарын вöлi котыртö-
ма Сыктывкарса канму университет, сэтчöс история-фи-
лология факультетын лöсьöдöны коми кыв да литература 
кафедра. Сiйöс медшöр котыртысьяснас вöлöмаöсь бу-
ретш Г. Г. Бараксанов да А. Н. Карманова, медводдза во-
ясас найö лыддьылöмаöсь став кывтуялан курссö. Сэсся 
бöрасджык нин воöмаöсь кафедраö велöдны А. К. Мику-
шев, Е. А. Игушев, В. В. Пахорукова, Р.И. Вагнер да мукöдъ-
яс. Сiдзсö Геннадий Григорьевич вöлi зэв вежöра да уна 
тöдысь морт, но курыдторсö видлышталöмыс мортсö 
унаысь конъялöма, сы помкаысь тшöтш таладор югыдыс 

сылы ёна водзджык тупкысис. Мунiс олöмсьыс Г. Г. Барак-
санов 1997-öд вося рака тöлысь 16-öд лунö, дзебим сiйöс 
кöдзыд лунö сылöн чужан Сёськаас пожöма ягö, гылыд да 
югыд шойнаö, радейтана мамыскöд орччöн.

● ● ●
Колö тшöтш татчö пасйыштны и туялыськöд аслам во-

лысьöмъяс йылысь. Тöдмаси сыкöд буретш СКУ-ын велöд-
чигам 1977-öд вося арын. Медводдза курсын коми кывлысь 
шыкуд, а мöд семестрас и кыввор туялöм йылысь лыддис 
Геннадий Григорьевич, кузькодь мыгöра, сэки олöмаöн 
нин миянлы кажитчысь айлов. Лекциясö сiйö лыддис зэв 
визула, уна аслыспöлöс видлöг вайöдöмöн, корсюрö теш-
кыв (анекдот) вылö вуджавлiгмоз. Сiйö веськыда миян-
лы сэки шулiс, тi сиктса челядь, водзассö пö лоас тiянлы 
сьöкыдкодь, кутанныд кольччыны роч филологъясысь, но 
сэсся пö вöтöдад найöс. Оз пö ков повны да вошласьны, 
зумыда пö колö кутчысьны велöдчиганыд. Водзвыв шуа, 
збыль тадзи и лои сэсся. Г. Г. Бараксанов коми шыкудсö 
лыддис аслас кандидат нима диссертациясьыс, а кыввор 
йывсьыс Н. М. Шанскийлöн «Лексикология современно-
го русского языка» велöдчан небöгысь, коми видлöгъяс 
юрсьыс дзик пыр вайöдöмöн. Мöд ногöн кö, курс сертиыс 
торъя некутшöм текст сылöн эз вöвлы, унджыксö лыддис 
юрсьыс. Та вöсна ставыс вöлi сылöн мукöд велöдысья-
скöд öткодялöмöн гöгöрвоанаджык. Шензьö вöлi, мыйла 
öнiя том йöзыс пö сэтшöма матькöны, ассьыныс кывсö пе-
жалöны. Тöдлiс кö эськö Геннадий Григорьевичным, кут-
шöм сöс кыв лоас том йöзлöн 40 во мысти, юрсиыс эськö 
сувтiс. Мöд вося тулыснас сэсся сетiм öнiя коми кывйысь 
экзамен. Г. Г. Бараксанов аудиторияас öтторъя шпуткис, 
тöдчö вöлi – юрыс висьö вöлi сылöн, öтторъя кытчöкö тэр-
масьö, тiралан кияснас зачоткаясö кырымасьлiс. Меным 
сэки веськалiс коми кывйысь консонант инас юалöм, сер-
пасалi таблицасö юрысь дзоньнас да менö эз ёна юась. 
Колö шуны, «витсö» босьтны Геннадий Григорьевичлысь 
вöлi зэв сьöкыд. 

Мöд курсын Г. Г. Бараксанов заводитiс лыддьыны 
«финно-угровенденияö пыртöд» нима курс, кодi ка-
житчис водзассö мем вель сьöкыдöн. Зэв тöдчана вöлi-
ны сылöн быдсяма сёрниясыс нималана кывтуялысьяс 
йылысь, накöд лоöм тешкодьторъяс казьтылöмыс да с.в. 
Шуам, висьталiс член-корреспондент Борис Александро-
вич Серебренников йылысь, воис пö 1979-öд воö Сыктыв-
карö финно-угроведъяслöн конференция вылас ыджыд 
нопйöн, а нопйыс пö игнасьö вöлöм öшалан томан вылö. 
Лыддис комиöн, кокниа вуджöдiс «Основы финно-угор-
ского языкознания» небöг, 1974-öд воын йöзöдлöмторсö. 
Торйöн ёна сэки дасьтыси «Финно-угроведениеö пыртöд» 
экзамен кежлö, вöчалi зэв уна шпора. Сöмын весьшöрö 
полi, Бараксанов ёрт бара шпуткиг-куритчиг пукталiс бур 
донпасъяс. Збыльысьсö кö шуны, тайö курсыс вöлi мед-
ся сьöкыд меным дай унатор ме сэки бурасö эг вежöрт. 

Сöмын бöрыннас нин, аспирантураын велöдчигöн пондi 
нин бурджыка гöгöрвоны фин-угор кыв котырлысь öтувъя 
аслыспöлöслунъяссö.

Тöдлытöг лэбыштiсны велöдчан вояс, витöд курсын 
А. К. Микушев профессор дорын буретш гижа вöлi диплом 
уджöс изьва-колва эпосса кыввор йылысь. 1982-öд вося 
рака тöлысь 16-öд лунö миянлöн вöлi сiдз шусяна распре-
деленньö, меным сэки вичмис уджалан местаöй – коми 
кыв да литература кафедраын лаборант. И буретш сiйö 
луннас тшöтш менам вöлi зэв тöдчана аддзысьöм да сёр-
ни. Рытъявылыс мунi «Калевала» капеö да орччöн сёянсö 
вöлi босьталö кафедраса велöдысьным Нина Васильевна 
Раевская. Висьталiс, лаборантыслöн пö удждоныс сöмын 
80 шайт, а нокыс юрвывтас. Ветлы пö Г. Г. Бараксанов дорö 
Кыв, литература да история институтö, сылöн пö таво оч-
нöй аспирантураö öти места эм, сöмын мöдöднысö пö 
некодöс. Вöзйылöмны сылы пырны велöдчынысö да абу 
сöглас вöлöма. Кöсйöмны пö Галина Некрасоваöс мöдöдны 
велöдны да кык вося уджалан кадтöгыс пö оз артмы сiйöс 
ыстынысö. Но позьö пö пырны аспирантураас кодлыкö и 
университет помалöм мысти дзик. Г. А. Некрасоваыс по-
малöма вöлi университетсö воддза воас (öнi тайö аньыс 
тöдчана туялысь, филология доктор, доцент).

Аскинас жö ветлi КЛИИ-ас да Бараксанов ёртöс эг су: 
мунöма пö уджмогöн Мöскуаö. Сёрнитi сэтчöс уджалысь 
Анатолий Николаевич Ракинкöд, пукалö вöлi кодi 523-öд 
уджвежöсын. Вомъёртöй шуис, медся тöдчанаторйыс пö 
мед менö карас кольöдасны, а сэсся мыйкö позьö на ду-
мыштны.

Локтан вежоннас, рака тöлысь 24-öд лунö, аддзы-
си Геннадий Григорьевичкöд, сёрнитi аслам кöсйöмöй 
йылысь водзö велöдчыны. Сiйö эз вöв паныд, вöзйис ар-
нас пырны велöдчыны Эстонияын Тартуса канму универ-
ситетса аспирантураö, туялан веськöдлысьсö шуис кут-
шöмкö Пауль Аристэöс. Геннадий Григорьевич эскис мем, 
студентлы, дзик пыр шуис: вай пö видлы пырны аспиран-
тураас, немся эз петитчы, эз висьтавлы немтор падмöдан 
помкаяс йылысь. Дзоньнас Бараксанов ёрт вöлi йöз дорас 
сибыд морт, томъясöс эз öтдорт ни джöмдöд. Таысь тöд-
чö сылöн бурногса руыс, а öд вермис кокниа öвтыштчыны 
меысь, колантор тай сэки вöлi эськö: сэтчöс институтас ме 
эг уджав ни нинöм.

Сэсся Г. Г. Бараксанов да Е. А. Игушев отсöгöн ме 
чукöрталi колана документъяс да ыстi сэки ылын кажит-
чана Эст муö, а арнас пыран экзаменъяс сетöм бöрын пыри 
велöдчыны сэтчö, нималана финно-угровед академик Па-
уль Аристэ юрнуöдöмöн дасьтi кандидат ним вылö уджöс. 
Сöмын тайö торъя висьт нин. Медтöдчанаыс тайö веж-
сьöмъясас вöлi Геннадий Григорьевичлöн меным, сэки том 
мортлы на бур отсöгыс, сылöн зiльöмыс. Бура тöда: тайö 
коми туялысьсö бур кывъясöн öнi казьтыштас уна морт.

Цыпанов Йöлгинь


